Føreord

Sjuande Konferanse om leksikografi i Norden vart halden i Volda og Ørsta på Sunnmøre 20.-24. mai 2003. Arrangørar var Seksjon for leksikografi og målføregransking ved Institutt for nordistikk og litteraturvitskap på Universitetet i Oslo, i samarbeid med Ivar Aasen-instituttet på Høgskulen i Volda og Nynorsk kultursentrum i Ivar Aasen-tunet i Ørsta. Konferanse​komiten, som var oppnemnd av Nordisk foreining for leksikografi, har vore samansett av Ruth Vatvedt Fjeld, Rikke Hauge og Dagfinn Worren.

Konferansen hadde 107 deltakarar, og det vart halde 40 føredrag. Av desse er 35 omar​beidde til artiklar og vert presenterte her. Foredraga og artiklane syner mangfaldet i nordisk leksikografi, og emna femner om eittordsstudiar og om store nasjonale ordboksprosjekt, om eldre ordbøker og om internettordbøker, om semantiske problem og om leksikografisk praksis, og sist men ikkje minst om utfordringane og utviklingspotensialet for leksikografien i språkteknologien.

Redaktørar for konferanserapporten er Ruth Vatvedt Fjeld og Dagfinn Worren. Båe har lese og godkjent alle artiklane, og dei har delt redaktørarbeidet mellom seg med halvparten av artiklane kvar.

Foredraga vert som vanleg publiserte på den målforma som dei einskilde forfattarane brukar, det vil seie dansk, svensk, norsk bokmål eller nynorsk. Alle artiklane har eit samandrag på engelsk. Bak i rapporten er det eit stikkordregister av sentrale faglege termar frå artiklane med sidetilvising til bruksstaden. Også her er det blanding av dei skandinaviske språka, så nokre termar har fleire oppføringar når dei er brukte i fleire språk. Rapporten har òg ei liste med arbeidsstad og adresse for alle forfattarane.

I tillegg til foredraga vart det halde ei bokutstilling på Høgskulen i Volda og demonstra​sjonar av redigeringsprogram for ordbøker. I Ivar Aasen-tunet var det ei spesialutstilling av nynorske ordbøker og ordlister den dagen konferansen heldt til der.

Som ein lekk i konferansen var det ei utflukt til Ivar Aasens ungdomsrike i Herøy, som vart avslutta med tur til fuglefjellet på Runde.

Konferansen fekk økonomisk støtte frå Universitetet i Oslo, Høgskulen i Volda og Clara Lachmanns fond. I tillegg har Institusjonen Fritt Ord gjeve ei raus løyving som har gjort det mogleg å gje ut denne rapporten. Rebecca Boxler Ødegaard og Lars Nygaard har tilrettelagt manuskriptet for prenting.

Redaktørane takkar alle som har skrive artiklar eller på annan måte hjelpt til med å få rap-porten ferdig, og seier seg leie for at utgjevinga har teke så lang tid.

